Lectio Divina
fuq il-Vanġelu tal-Ħadd
32 Ħadd ta’ Matul is-Sena
Sena A
Mt 25, 1-13
F’dak iż-żmien Ġesù qal lid-dixxipli tiegħu din il-parabbola, “Is-saltna tas-smewwiet tixbaħ lil għaxar xebbiet li ħarġu bl-imsiebaħ (bit-torċi) tagħhom biex jilqgħu l-għarus.  

L-Evanġelju skont San Mattew fih ħames diskorsi kbar: “diskor tal-muntanja” (5, 1 - 7, 29); “diskors missjunarju” (9, 35 - 11, 1); “diskors tal-parabboli” (13, 1-53); “diskors ekkleżjali” (18, 1 - 19, 1) u “diskors eskatoloġiku” (24, 1-26, 1).  Din il-parabbola tagħmel parti mill-ħames diskors, hi t-tieni waħda minn tlett parabboli u tinsab hawnhekk biss.  Waqt li jitkellem mill-veritajiet tal-aħħar tas-saltna ta’ Alla, Ġesù jagħti tweġiba għall-mistoqsija eżistenzjali tal-bniedem: ‘Fejn jien sejjer?’ Dak li jgħaddu minnu x-xebbiet huwa xbieha ta’ dak li jgħaddi minnu kull min jistenna lil Kristu. Tieġ Lhudi kien jikkonsisti: (i) f’jiem ta’ festi separati għall-għarajjes; (ii) filgħaxija l-għarus flimkien ma’ ħbiebu (ara Mk 2, 19; Ġw 3, 29) jmur għall-għarusa mżejna u mdawwra minn sħabha (ara Salm 45, 14-16); (iii) korteo tal-għarajjes li jieħu għal quddiem id-dar tal-għarus fejn isir iż-żwieġ. 
Ħamsa minnhom kienu boloh u ħamsa għaqlin, 

Għal issa s-saltna ta’ Alla tħaddan fiha sikrana u żerriegħa tajba (ara 13, 36-43); ħut ħażin u ħut tajjeb (ara 13, 47); xebbiet boloh u xebbiet għaqlin.  Din ir-realtà mħallta tinsab miexja lejn żmien ta’ ġudizzju, għażla u laqgħa finali. L-istennija ssir mhux b’mod individwali imma komunitarja. L-istess laqgħa finali mhix individwali imma ‘ekklesjali’.  Interessanti l-fatt li bluha u għaqal huma tal-istess perċentwal; bilanċ fin li jinsab kontinwament quddiem il-bniedem, Ara jiena llum qegħidtlek quddiemek il-ħajja u l-ġid, il-mewt u d-deni. Issa jekk tisma’ mil-liġi tal-Mulej, Alla tiegħek, li qiegħed nordnalek illum: li tħobb lill-Mulej, Alla tiegħek, li timxi fit-triqat tiegħu, u li tħares l-ordnijiet u l-liġijiet u d-digrieti tiegħu, int tgħix u titkattar, u l-Mulej, Alla tiegħek, ibierkek fl-art li int sejjer fiha biex teħodha f’idejk (Dt 30, 15-16), (ara wkoll Prov 2, 12-22). 
għax il-boloh ħadu l-imsiebaħ  imma ma ħadux żejt magħhom, 

Il-bluha hija marbuta man-nuqqas ta’ ħażna ta’ żejt, indispensabbli biex iżomm taqbad il-fjamma; biex iżomm l-għemil jaqbad bl-imħabba. In-nuqqas ta’ żejt huwa indikattiv ta’ mentalità minimalista, medjokri, tal-‘issa’, li tisma’ biss lilha nnifisha u tagħmel biss dak li trid hi. Din il-mentalità taħbi fiha qalb li, bħal vażett imxaqqaq, ebda tagħlim ma jżomm (Prov 21, 14); ħajja mibnija fuq il-bażwi, min jisma’ dan kliemi u ma jagħmilx li qiegħed ingħid jien, isir jixbaħ lill-bniedem iblah li bena daru fuq ir-ramel (7, 26); tipikament tal-kittieba u l-Fariżej li ma kienux kapaċi jiddistingwu bejn, X’inhu l-aqwa? Id-deheb jew is-santwarju li jqaddes id-deheb? (23, 17). 
waqt li l-għaqlin ħadu mhux biss l-imsiebaħ iżda wkoll iż-żejt fil-kwies.  

Dak li jiddistingwi l-għaqlin mill-boloh hija l-ħażna taż-żejt, Tkunux bla għaqal imma fittxu x’inhi r-rieda tal-Mulej (Ef 5, 17), biex hekk, kull min jisma’ dan kliemi u jagħmel li qiegħed ingħid jien, isir jixbaħ lill-bniedem għaqli li bena daru fuq il-blat (7, 24). Il-ħażna ta’ żejt ‘tiggarantixxi’ l-laqgħa u d-dħul ‘fil-ħin’ għall-festa tat-tieġ. Dan huwa l-għaqal tal-qaddej fidil tal-parabbola ta’ qabel din, li sidu jqegħdu fuq niesu biex jagħtihom jieklu fil-ħin, u meta jiġi lura jsibu jaqdi dmiru (24, 45-47). Ġesù nnifsu meta jiġi biex jibgħat lit-tnax ixandru s-saltna tas-smewwiet u jfejjqu l-morda, jgħidilhom biex ikunu għaqlin bħas-sriep (10, 16). 
Il-għarus iddawwar ma ġie, 
Dan id-dewmien għandu minn tas-safar ta’ diversi parabboli oħra (ara 21, 33; 25,15; Mk 13, 34; Lq 19, 12) Huwa ż-żmien ta’ prova, bħal meta Alla jinħass imbiegħed; għax bħal donnu jiddawwar ma jwieġeb jew idum ma jagħti xi grazzja. Il-parir ta’ San Pawl għal din is-siegħa huwa, Qisu sewwa kif iġġibu ruħkom, mhux bħal nies bla dehen, iżda bħal nies għorrief, li jgħożżu ż-żmien (Ef 5, 15); u għal San Pietru, dan id-dewmien min-naħa ta’ Alla huwa grazzja għall-‘iblah’ biex jikkonverti, Mhux li jiddawwar il-Mulej li jtemm il-wegħdiet tiegħu, kif jaħsbu xi wħud, imma qiegħed jistabar bikom għax ma jridx li xi ħadd jintilef, imma li kulħadd jersaq għall-indiema (2Pt 3, 9 ara wkoll 9, 15). 
u għalhekk ilkoll ħadhom in-ngħas u raqdu.
Il-prova tibdel il-perċezzjoni taż-żmien, jinħass aktar twil. Mhux l-ewwel darba li fidi, tama u mħabba jitqalu u jorqdu. Il-kelma bil-Grieg tfisser ‘tagħti b’rasek’ azzjoni tipika ta’ min ikun bin-ngħas.  L-Iskrittura torbot it-telqa, ngħas u irqad mal-biża’,   l-għażż u l-apatija (ara Abraham Ġen 15, 12; Ġona 1, 5b). Din ir-rabta tidher b’mod aktar ċar fil-parabbola ta’ wara din; “Sinjur, lilek nafek bħala raġel aħrax, taħsad fejn ma żrajtx u tiġbor fejn ma xerridtx.  Bżajt, u mort ħbejt it-talent tiegħek fl-art.  Hawn, ara, għandek dak li hu tiegħek” (25, 24).  Fejn m’hemmx interess issib it-telqa. 
Imbagħad f’nofs ta’ lejl instema’ min igħajjat, ‘Ara l-għarus! Oħorġu ilqgħuh!’  
Din hi s-siegħa mhix mistennija (ara 24, 50). Dwar l-għajta li tħabbar il-wasla tal-għarus, Ġesù nnifsu jgħid, qawwu qalbkom u erfgħu raskom, għax il-fidwa tagħkom hi fil-qrib (Lq 21, 28). Din l-għajta timbotta ‘l quddiem għal-laqgħa mal-għarus, Stenbaħ int, li int rieqed, u qum mill-imwiet, ħa jiddi fuqek Kristu (Ef 5, 14); hija għajta li hemm fiha eku tat-Tħabbira tal-Għid il-Kbir.
Dawk ix-xebbiet qamu lkoll u ħejjew l-imsiebaħ tagħhom.  
Il-verb ἠγέρθησαν huwa wżat biss darb’oħra dritt wara l-mewt ta’ Ġesù, meta, qamu ħafna iġsma tal-qaddisin li kienu mietu (27, 52). Dan huwa l-qawmien marbut mal-wasla tal-għarus, Għaliex il-Mulej innifsu mal-kmand, mal-leħen tal-arkanġlu u t-tromba ta’ Alla, jinżel mis-sema, u dawk li jkunu mietu fi Kristu jqumu l-ewwel (1Tes 4, 16). L-att ta’ tħejjija tal-imsiebaħ (trimming) ser jikxef dak li s’issa kien moħbi, u joħorġu: dawk li jkunu għamlu t-tajjeb iqumu għall-ħajja, imma dawk li jkunu għamlu l-ħażin iqumu għall-kundanna (Ġw 5, 29).
Iżda l-boloh qalu lill-għaqlin, ‘Agħtuna ftit żejt minn tagħkom, għax l-imsiebaħ tagħna jintfew.’  
Il-mument tal-verità jikxef u jifred il-boloh mill-għaqlin. Ix-xebbiet kellhom żewġ dmirijiet x’jaqdu: (i) iżommu t-torċa tixgħel (stennija), u (ii) jilqgħu lill-għarus kif jasal (fedeltà). Il-Missirijiet tal-Knisja jaraw fiż-żejt, li jżomm ħaj il-fjamma tan-nar, xbieha tal-Ispirtu s-Santu li jqabbad u jaħji l-għemil tal-bniedem bl-imħabba.
Qabżu l-għaqlin u qalu, “Għandu mnejn ma jibqax biżżejjed, la għalina u lanqas għalikom!  L-aħjar, morru għand tal-ħanut u ixtru għalikom.  
It-tweġiba tal-għaqlin tinstema’ ħarxa (ara Prov 4, 14-19), imma dan għaliex iż-żejt li minnu titkellem il-parabbola ma jistax jingħata; l-uniku dispensatur tal-Ispirtu huwa l-Missier, kemm aktar il-Missier mis-smewwiet jagħti spirtu qaddis lil dawk li jitolbuhulu (Lq 11, 13).  Il-Knisja qisha l-ħanut li tagħti dan iż-‘Żejt-Spirtu’ li mhuwiex prodott tagħha imma li ġie afdat lilha mill-Missier għall-ġid ta’ dawk li jisfaw vittmi tal-‘bluha’ f’sens wiesgħa. L-ispirtu qaddis isawwar sens ta’ stennija u fedeltà li jagħti identità li ma tistax tingħata. L-għaqlin iwieġbu ta’ għaqlin li huma; għaliex ma tistax tagħti dak li huwa l-uniku mezz biex bih tiltaqa’ u tidħol fit-Tieġ tal-Ħaruf? 
Xħin dawk marru biex jixtru jiġi l-għarus; dawk li kienu lesti daħlu miegħu għall-festa tat-tieġ, u l-bieb ingħalaq.  

Il-wasla tal-għarus hija kairos: Araw, issa hu ż-żmien tajjeb; araw, issa hu jum is-salvazzjoni!  (2Kor 6, 1). Il-boloh ‘ma jarawx’, ma jiltaqgħux mal-għarus x’ħin jiġi għax jinsabu band’oħra, Imbagħad huma wkoll iweġbuh, ‘Mulej,’ jgħidulu, ‘meta rajniek bil-ġuħ, jew bil-għatx, jew barrani, jew għeri, jew marid, jew fil-ħabs, u aħna ma waqafniex miegħek?’ (25, 44). Il-band’oħra hija sinjal li jikxef dak li, L-iblah igħid f’qalbu,”M’hemmx Alla!” (Salm 14, 1;  53, 2). Il-mewt tagħlaq il-bieb taż-żmien, chronos, u Hienja dawk li kienu  mistiedna għall-mejda tat-tieġ tal-Ħaruf (Apk 19, 9). 
Sa fl-aħħar waslu wkoll ix-xebbiet l-oħra, u bdew igħidu, ‘Mulej, Mulej, iftħilna!’

L-iblah ma jitħabatx biex jidħol mill-bieb id-dejjaq fil-ħin (ara Lq 13, 25), anzi, L-iblah jorbot idejh u jherri ġismu (Koħ 4, 5), ma jħabbilx rasu mir-rieda tal-Missier, Mhux min jgħidli “Mulej, Mulej,” jidħol fis-saltna, imma min jagħmel ir-rieda tal-Missier (7, 21). It-talba tal-iblah tkompli tikxef aktar l-identità tiegħu, għaliex mihiex frott l-indiema u l-imħabba, iżda frott il-ħażen, l-interess personali u kkundizzjonata mill-biża’ tal-kundanna (ara t-talba tal-għani Lq 16, 24-30). 
Iżda hu weġibhom u qal, ‘Tassew, ngħidilkom, lilkom ma nafkomx.’  
Għalkemm il-parabbola tieħu mir-realtà ta’ tieġ Lhudi fl-istess ħin tinqata’ minnha. Fil-fatt ir-reazzjoni tal-għarus għall-boloh tidher sproporzjonata għall-fatt li ma ħadux żejt magħhom. Interessanti wkoll li l-kejl li bih kejlu l-boloh (ara 7, 2) isir il-kejl li bih jiġu mkejjla mill-għarus: Kull min jistqarr quddiem il-bnedmin li hu miegħi, jien ukoll nistqarr li jiena miegħu quddiem Missieri li hu fis-smewwiet.  Iżda min jiċħad lili quddiem il-bnedmin, jiena wkoll niċħad lilu quddiem Missieri li hu fis-smewwiet (10, 32).
Ishru, mela, għaliex la tafu l-jum u lanqas is-siegħa.
San Pawl iħeġġeġ biex, sakemm tasal ‘is-siegħa misterjuża’ tal-laqgħa mal-għarus,   Ma negħjew qatt nagħmlu l-ġid; għax jekk ma naqtgħux qalbna, naħsdu fi żmienu. Mela, dment li għandna ż-żmien ħa nagħmlu l-ġid ma’ kulħadd, l-iktar ma’ qrabtna fil-fidi (Gal 6, 9-10).  Kollox u kull ħin huwa grazzja biex jiġi maħżun iż-żejt għas-siegħa tal-prova preżenti u dik li għad trid tiġi, “Mela ibqgħu miexja sakemm għandkom id-dawl, biex id-dlam ma jilħaqkomx” (Ġw 12, 35); “Ishru u itolbu biex ma tidħlux fit-tiġrib” (26, 41).
